
Aitona-amonak umezain 

Seme-alabak norekin utzi izan da Aste Santuko oporraldietan guraso askok izan duten kezka nagusia 

AINARA ARRATIBEL 

Donostia 

Haur askorentzat egun gogorra izango da biharkoa. 15 eguneko oporraldiaren ostean eskolara itzuli beharko dute, ikasturtearen azken txanpari ekiteko. Seme-alabak eskolara joatean, ordea, azken bi asteotako buruhauste nagusia amaituko zaie guraso askori: norekin utziko ditut haurrak? Hala izan beharko ez lukeen arren, lana eta familia uztartzea ez da erraza. Halaxe diote, behintzat, guraso gehienek. Haur parkeetara eramatea edo aitona-amonek zaintzea izaten da gehienen konponbidea. 

Azken egunotan Euskal Herriko parkeak neska-mutikoz beteta egon dira, eta haiek zaintzen aitona- amonak. Horietako bat da Felix Lizarrusti. Bost urteko Markel biloba aritu da zaintzen azken asteotan, alaba eta suhia lanean egon baitira: «Nik Benidormera oporretara joateko asmoa nuen, baina txikiarekin geratzeko eskatu zidaten. Erretiratua nagoenez, hemendik aste batzuetara joango naiz atseden hartzera». Markel hantxe dabil auto txiki batekin jolasean, hara eta hona lasterka. Nekaezina izan arren, pozik dago biloba zaintzen: «Haren irribarreak bakarrik eguna alaitzen dit». Gainera, bera bezala aitona-amon asko ari dira bilobak zaintzen: «Denak bildu, eta haurrak jolasean ari diren bitartean, gu solasean aritzen gara». 

Baina Lizarrustiren ustez, gurasoak izan beharko lukete seme-alabez disfrutatu beharko luketenak: «Nik ez nuen horretarako aukerarik izan, eta denborarekin konturatzen zara zer galdu duzun». Gaur egungo egoera ikusita, ordea, ezinezkoa iruditzen zaio: «Alaba, adibidez, pisua ordaintzen ari da, eta baten soldatarekin bakarrik ezinezkoa da bizitzea eta hipoteka ordaintzea». 

Esteban Martinezek ezin izan du alaba txikia aitona-amonekin utzi. Familia guztia kanpoan daukate, eta bera eta emaztea nola hala moldatu behar izan dute: «Lanekoekin hitz egin behar izan dugu, txandak eta ordutegiak moldatzeko». Beste edozeinek baino, nahiago dute beraiek zaindu: «Guraso moduan dugun ardura, besteen gainetik dago». Kasu askotan, ordea, hori ezinezkoa da. Batik bat erakundeei botatzen die horren errua: «Lana eta familia bateragarri egiteko hartu dituzten neurriak ez dira nahikoak. Europa iparraldeko herrialdeekin alderatuz oso atzeratuta gaude». Guraso asko haurren oporraldia murriztearen aldekoak dira. Martinezi, ordea, ez zaio hori konponbide egokia iruditzen: «Arazoa askoz sakonagoa da». 

Hiru haurren aita da Jexux Mari Alkortak. Emazteari lan egitea egokitu zaio Pazko astean, eta urteko oporretatik bat agortu behar izan du txikiak zaintzeko. Horrenbestez, udan hiru aste baino ez ditu izango: «Orduan bai izango ditugula benetako buruhausteak! Baina asmatuko dugu zerbait». Halako oporraldiak iristean, buruari jira eta buelta ibiltzen dira, haurrak norekin utzi pentsatzen. Oraingo honetan umezain bat hartzekotan egon ziren, baina garestiegia iruditu zitzaien: «Soldatak ez du ematen, eta hiru umeekin are gutxiago». 

Iritzi bera du Ainhoa Etxanizek. Duela aste batzuk izan zuen bigarren alaba, Alaitz. Horrenbestez, amatasun bajarekin dago. Beste alabak, Mireiak, bi urte ditu eta haurtzaindegira doa: «Han ez dute oporrik hartu». Hurrengo urtean izango ditu komeriak: «Aitona-amonei laguntza eskatu beharko, bestela...» . 

HAUR PARKEAK BESTE AUKERA. Umeak senide edo lagunekin utzi ezin dituztenek, haur parkera eramaten dituzte. Egunotan lepo beteta egon dira. Txikiek bikain pasa dute haietan jolasean. Horietako bat da Urbil merkataritza gunekoa: «Eguraldi txarra egin duen egunetan, batez ere, dezente antzeman dugu hori», azaldu du Vanessa Monterok. 

Haurrak aspertu egiten dira etxean, eta gurasoek erosketak egiten dituzten bitartea, edo eta kafe bat hartu hara eramaten dituzte. Azken astean, halere, aitona-amonak izan dira eraman dituztenak: «Haiek ere ondo merezita dute atsedena, haurrak nekaezinak baitira». 

Udako oporrak gertu dira, eta orduan berriro ere makina bat buruhauste izango dituzte guraso askok. 

